桶箍
往過，捌聽過序大人咧講:有爸有母初二三，無爸無母頭tann- tann1，一直到結婚了後，才知影有序大人通好看，有後頭厝通行踏，是偌爾仔幸福咧!

阮兜是慈父嚴母，細漢的時陣，阿爸是共阮這的囡仔惜命命，阿母著無共款囉，阮若是狡怪無乖，伊一定嚴格教示，若是佮人冤家， 予人來投，這聲慘囉，絕對予伊罵到臭頭，伊定定講:是毋是罵家己，凡事攏愛先問家己，是毋是先做毋著，袂使總是怪捌人，所以阮毋管是佇學校甲同學冤家，抑是和厝邊隔壁的囡仔伴冤家，轉去到厝絕對毋敢講， 若無是顛倒討皮痛的。

可惜阮爸仔足少年著過身去，阿母真儼硬，毋捌聽伊怨嘆命運䆀，認命晟一陣囝大漢，該嫁的嫁，該娶的娶，食老的阿母變得誠慈祥，尤其是對新婦特別疼惜，予阮姊妹攏誠欣羨。

阿母誠長歲壽，厝邊頭尾、親情朋友，攏呵咾阿母好老運，身體康健、逐工笑頭笑面，阮姊妹雖然蹛無仝的縣市，毋過常在會相招去看伊，和伊開講，尤其是阿母的生日抑是每一年的母親節，歸大陣的囝兒序細攏齊到，歸間客廳鬧熱滾滾，是阿母上界歡喜的時陣，伊自頭到尾攏笑咍咍，完全袂𤺪，袂愛睏。

     阿母前幾年佇咧睏的時過身，這幾年來，阮姊妹仔，各人無閒各人 的代誌，真少有見面的機會，極加是踮LINE傳訊息爾爾。

    古早人講:母死路頭遠，真正是有道理，也深深感受著序大人是序細仔的桶箍， 尤其是阮阿母更加是阮強大的桶箍。

